
Bugünlərdə ölkənin elmi-mədəni ictimaiyyəti Azərbaycan Milli 
Elmlər Akademiyası Naxçıvan bölməsinin sədri, AMEA-nın həqiqi 
üzvü, Əməkdar elm xadimi İsmayıl Hacıyevin anadan olmasının 70 
illiyini qədirbilənliklə qeyd edir, görkəmli alimə səmimi təbriklərini 
və xoş arzularını çatdırır. 

Akademik İsmayıl Hacıyev 
Azərbaycan tarixşünaslığının və ictimai 
fikrinin inkişafında seçilən, xüsusi yeri 
olan, orijinal və ciddi axtarışları ilə milli 
tarix elmimizə samballı töhfələr verən 
görkəmli alimlərimizdəndir. Tanınmış 
tədqiqatçının elmi araşdırmaları tarix 
elmimizin daha da inkişaf etdirilməsinə, 

ictimai fikrin əsas problemlərinin araşdı-
rılıb ümumiləşdirilməsinə uğurla xidmət 
edir.

İsmayıl Muxtar oğlu Hacıyev 
1951-ci il yanvarın 21-də Culfa ra-
yonunun Xanağa kəndində (indiki 
Xanəgah kəndi) müəllim ailəsində 
anadan olmuşdur. Xanağa kənd və 
Göydərə kənd məktəblərində orta 
təhsil almış gələcəyin alimi 1974-
cü ildə Azərbaycan Dövlət Pedaqoji 
İnstitutunun tarix fakültəsini fərqlənmə 
diplomu ilə bitirmişdir. İsmayıl Ha-
cıyev 1974--1977-ci illərdə doğma 
rayonunun  Xanağa və Xoşkeşin kənd 
məktəblərində müəllim işləmişdir. 
Gənc tarixçi 1978-ci ildən Naxçıvan 
Dövlət Pedaqoji İnstitutunda pedaqoji 
fəaliyyətə başlayaraq müəllim, baş 
müəllim, dosent, dekan müavini, dekan 
olmuş, sonrakı illərdə elmi işlər üzrə 
prorektor və tədris işləri üzrə prorektor 
vəzifələrində uğurla çalışmışdır.

1986-cı ildən Azərbaycan SSR EA 
A.A.Bakıxanov adına Tarix İnstitutunun 
dissertantı olmuş, 1992-ci ildə “Böyük 
Vətən müharibəsi illərində Azərbaycan 
Respublikasının ictimai-siyasi və 
mədəni həyatında qadınların iştirakı 
(1941--1945-ci illər)” mövzusunda 
namizədlik dissertasiyasını uğurla 
müdafiə etmişdir. Doktorluq disserta-
siyası kimi müdafiə etdiyi “Naxçıvan 
Muxtar Respublikası Azərbaycanın 
milli dövlətçilik tarixində” (1999) adlı 
tədqiqat işi tarix elmimizin mühüm 
nailiyyətlərindən biri sayılır.

Fədakar alimin Naxçıvanın 
Azərbaycanın dövlətçilik tarixindəki 
yeri ilə bağlı olan “Gümrü, Moskva, 
Qars müqavilələri və Naxçıvanın 
taleyi” (1999), “Tarixdə və günümüzdə 
Naxçıvan” (1998), “Mustafa Kamal 
Atatürk və Naxçıvan” (2007), “Naxçı-
van Muxtar Respublikası müstəqillik 
illərində” (2016) və başqa əsərləri elmi 
ictimaiyyət tərəfindən rəğbətlə qarşı-
lanmışdır. “Naxçıvan Azərbaycanın 
dövlətçilik tarixində” adlı monoqrafik 
tədqiqatı (2018) təkcə İsmayıl Hacı-
yevin yox, bütövlükdə Azərbaycanda 
tarixşünaslıq elminin mühüm 
nailiyyətlərindən biri olan samballı elmi 
əsərdir. 

Azərbaycanın dövlətçilik 
tarixində Naxçıvanın rolunu ilk dəfə 
tədqiqata cəlb edən İsmayıl müəllim 
Naxçıvan ərazisində insanların 
məskunlaşmasının Alt paleolit dövrünə, 
təxminən 500-300 min il bundan əvvələ 
aid olmasını göstərmişdir. O haqlı 
olaraq bu fikirdədir ki, Naxçıvan bölgəsi 
Azərbaycanda qədim dövlətlərin forma-

laşdığı ilk regionlardan biri olmuşdur.
İsmayıl Hacıyev Naxçıvan 

ərazisində ilkin şəhər mədəniyyətinə 
aydınlıq gətirmişdir. Tədqiqatçı qeyd 
edir ki, Naxçıvan ərazisində ilkin şəhər 
mədəniyyəti e.ə. III minillikdə meyda-
na gəlməyə başlamışdır. Alim ilk dəfə 
olaraq Azərbaycanın qədim və orta 

əsr dövlətlərinin Naxçıvanla əlaqələrini 
tədqiq etmiş və bunları sistemli şəkildə 
ortaya çıxarmışdır. O, Naxçıvanın Man-
na dövrü siyasi proseslərinə aydınlıq 
gətirmiş və qeyd etmişdir ki, “Naxçı-
vanın Manna dövlətinin tərkibinə daxil 
edilməsi e.ə. VIII əsrin sonları – VII 
əsrin əvvəllərinə aid oluna bilər”.

Akademik İsmayıl Hacıyev Naxçı-
vanın Midiya və Əhəməni imperiyaları, 
Makedoniyalı İsgəndərin imperiyası, 
Atropatena və Parfiya Arşakiləri ilə 
əlaqələrini də ciddi araşdırmışdır. Alim 
sübut etmişdir ki, Ərəb xilafətinin mey-
dana gəlməsi ilə əlaqədar Naxçıvan da 
müqavilə ilə bu imperiyanın tərkibinə 
daxil olmuşdur. Ərəb xilafətinin süqu-
tundan sonra Naxçıvan yeni müstəqil 
dövlətlərin yaranması və inkişafında 
iştirak etmişdir.

Atabəylər dövləti haqqında tarixşü-
naslıqda tədqiqatlar olsa da, Naxçıva-
nın bu dövlətdəki rolu geniş və sistemli 
araşdırılmamışdır. İsmayıl Hacıyev 
tədqiqatında haqlı olaraq göstərir ki, 
Naxçıvan Səlcuq əmirlərinin iqamətgahı 
olmuş, səlcuq sultanlarından I Məlik 
şah, Məhəmməd Tapar, sultan 
Məsud, Toğrul imperiyanın bu mühüm 
bölgəsində fəaliyyət göstərmişdir. Nax-
çıvan 1146--1175-cı illərdə Atabəylər 
dövlətinin mərkəzi kimi inkişaf etmiş, 
dövlətçilikdə öz yeri və mövqeyi ilə 
tanınmışdır.

Azərbaycan Xalq Cümhuriyyətinin 
tarixinin araşdırılması, xüsusilə 
onun Naxçıvanla əlaqələri alimin 
tədqiqatlarında xüsusi yer tutur. İlk dəfə 
olaraq İsmayıl Hacıyev bu əlaqələri 
tədqiqat obyektinə çevirmiş, Naxçıvan 
diyarının 1918--1924-cü illər tarixinə 
dəfələrlə müraciət etmiş və samballı 
kitab və monoqrafiyalar nəşr etdirmişdir. 
Yuxarıda haqqında bəhs olunan “Naxçı-
van Azərbaycanın dövlətçilik tarixində” 
monoqrafiyasının beşinci və altıncı 
fəsilləri bu məsələlərə həsr edilmişdir. 
Həmin əsər bütövlükdə monoqrafiya 
kimi Sankt-Peterburqda çap olunmuş-
dur (2020). 

 İsmayıl Hacıyevin tədqiqatlarında 
Naxçıvan diyarının etnik və siyasi 
tarixi araşdırılmış və erməni iddia-
larına tutarlı və obyektiv cavablar 
verilmiş, ermənilərin iddialarının 
əsassızlığı göstərilmiş və onların 
1828-ci ildən bu ərazilərə köçürülməsi 
qaynaqlar əsasında verilmişdir. Erməni 
millətçilərinin qədim Azərbaycan tor-
pağı olan İrəvan və onun ətrafındakı 
azərbaycanlıları kütləvi soyqırıma 
məruz qoymaları tarixi faktlarla 

əsaslandırılmış, Naxçıvan ərazisində 
isə əhalinin 38 faizə qədərinin belə 
soyqırıma məruz qalmaları sübut olun-
muşdur. 

Azərbaycan tarixşünaslığında Nax-
çıvanın muxtariyyət əldə etməsi ideoloji 
təsirlər mövqeyindən yazılmışdır. İs-
mayıl Hacıyevin tədqiqatlarından aydın 
olur ki, Naxçıvan diyarının muxtariyyət 
əldə etməsi Zəngəzurun Ermənistana 
verilməsindən sonra ortaya çıxmış və 
bu siyasi amillərlə bağlıdır. 1921-ci 
ilin ümumxalq səsverməsi (referendu-
mu) Naxçıvan diyarının Azərbaycanın 
tərkibində qalmasını əsaslandırmışdır. 

Tarixçi alimin “Naxçıvan və naxçı-
vanlılar” kitabı (2001, Ş.Məmmədovla 
müştərək) Naxçıvan Muxtar Respub-

likasının tarixinə və diyarın görkəmli 
yetirmələrinə həsr edilmiş samballı və 
əhəmiyyətli əsərlərdən biridir. İsmayıl 
Hacıyevin elmi yaradıcılığında Nax-
çıvan mövzusu, onun inkişaf tarixi, 
xüsusilə XX əsrin 80--90-cı illərində baş 
vermiş ictimai-siyasi və hərbi hadisələr 
də mühüm yer tutur. Bu istiqamətdə 
onun “Naxçıvan Muxtar Respublikası-
nın ictimai-siyasi həyatı, sosial-iqtisadi 
və mədəni inkişafı (1991--2011-ci 
illər)”, “Naxçıvan Muxtar Respublika-
sı müstəqillik yollarında”, “Naxçıvan 
Muxtar Respublikasının sosial-iqtisadi 
və mədəni inkişafı (1995--2019-cu illər)” 
monoqrafiyaları və başqa kitabları çap 
edilmişdir. 

Akademik İsmayıl Hacıyevin 
tədqiqatlarında Naxçıvan Muxtar 
Respublikasının tarix və mədəniyyət 
abidələrinin tarixinin araşdırılması 
mühüm yer tutur. Naxçıvan Muxtar Res-
publikası Ali Məclisi sədrinin “Naxçıvan 
Muxtar Respublikası ərazisindəki tarix 
və mədəniyyət abidələrinin qorunma-
sı və pasportlaşdırılması işinin təşkili 
haqqında” 2005-ci il 6 dekabr tarixli 
sərəncamından sonra muxtar respubli-
ka ərazisində 1216 tarix və mədəniyyət 
abidəsi pasportlaşdırılmış, 70-dən artıq 
abidənin bərpası həyata keçirilmişdir. 

Akademik İsmayıl Hacıyevin məsul 
redaktorluğu və müəllifliyi ilə AMEA 
Naxçıvan bölməsində bir sıra atlaslar, 
ensiklopediyalar və ümumiləşdirici 
əsərlər hazırlanaraq nəşr edilmiş-
dir. Onun ali məktəbdə müəllim kimi 
fəaliyyət göstərməsi, “Azərbaycanın 
tarixi coğrafiyası”, “XVIII-XX əsrlər 
Azərbaycan tarixi” fənlərindən uzun illər 
mühazirələr oxuması onun bir sıra dərs 
və tədris vəsaitləri, metodik bələdçiləri 
yazıb nəşr etdirməsinə imkan yaratmış-
dır.

Yubiliyar alimin Nuh peyğəmbər, 
Dünya tufanı və Naxçıvan haqqındakı 
tədqiqatları, ilkin şəhər mədəniyyətinin 
yaranması və formalaşması haqqın-
dakı fikir və mülahizələri sivilizasiyala-
rın tarixinə həsr edilmiş qiymətli elmi 
mənbədir. “Naxçıvan Şərq sivilizasiya-
ları ilə sıx bağlı olan diyar” adlı 3 dildə 
buraxılan kitab (2014) alimin ilkin insan 
məskunlaşması, Naxçıvan diyarının 
Şərqin sivilizasiyaları ilə sıx əlaqədə in-
kişafına və erkən şəhər mədəniyyətinə 
dair maraqlı elmi-tədqiqat əsəridir.

 Ciddi və təşəbbüskar alim-peda-
qoq kimi İsmayıl Hacıyevin təşkilatçılıq 
bacarığı, insanlarla işləmək qabiliyyəti 
Azərbaycan Milli Elmlər Akademiyası 
Naxçıvan Bölməsinin sədri olduğu 

illərdə son 8 ildə özünü daha qabarıq 
göstərmişdir. Bölmənin maddi-texniki 
bazasının möhkəmləndirilməsi, struktur 
sahələrinin yaradılması, elmi mühitin 
canlandırılması və potensialın artırıl-
ması, elmi mərkəz kimi özünü təsdiq 
etməsi bilavasitə bölmənin sədri İsmayıl 
Hacıyevin yorulmaz fəaliyyəti, əzmi və 
xeyirxahlığı ilə bağlıdır. 

AMEA Naxçıvan Bölməsinin 
fəaliyyəti akademik İsmayıl Hacıyevin 
fəal işinin hesabına akademiya sis-
teminin ən qabaqcıl, ən seçilən elmi 
müəssisəsinə çevrilmişdir. İsmayıl Ha-

cıyev elm xadimi kimi ölkəmizdə olduğu 
kimi, beynəlxalq miqyasda da yaxşı 
tanınır. O, bir sıra xarici dövlətlərdə 
keçirilən elmi tədbirlərdə ölkəmizi 
layiqincə təmsil etmişdir. Onun əsərləri 
ingilis, ispan, italyan, türk, rus, fransız, 
ərəb, çex, koreya, qazax, türkmən, 
qırğız dillərində də çap olunmuşdur. 

Akademik İsmayıl Hacıyev 
Azərbaycan Respublikası Dövlət Müka-
fatı Komissiyasının və Azərbaycan Milli 
Ensiklopediyasının redaksiya heyətinin 
üzvüdür. Alimin baş redaktorluğu ilə 
“AMEA Naxçıvan Bölməsinin Elmi 
əsərləri” (iki seriyada) jurnalının 60-dən 
artıq sayı işıq üzü görmüşdür. Bölmədə 
“Axtarışlar” jurnalı da nəşr olunur. O, 
Azərbaycan Milli Elmlər Akademiyası 
Naxçıvan bölməsinin sədri kimi AMEA 
Rəyasət Heyətinin üzvüdür.

 İsmayıl Hacıyev 2000--2005-ci 
illərdə Naxçıvan Muxtar Respubli-
kası Ali Məclisinin, 2005 və 2010-cu 
illərdə Azərbaycan Respublikası 
Milli Məclisinin deputatı olmuşdur. O, 
çoxcəhətli və səmərəli fəaliyyətinə görə 
“Əməkdar elm xadimi” (2009) fəxri 
adına layiq görülmüş, “Azərbaycan Xalq 
Cümhuriyyətinin 100 illik Xatirə medalı” 
(2020) ilə təltif olunmuşdur. Naxçıvan 
Muxtar Respublikası mükafatına və 
“Qızıl xatirə” medalına layiq görülən 
alimə bir sıra xarici ölkələrin mükafatları 
da verilmişdir.

İsmayıl Hacıyev 14 monoqrafik 
əsərin, 40-a yaxın kitab, tərtib kitabı və 
broşuranın, 700-ə yaxın elmi və elmi-
kütləvi məqalənin müəllifidir. Naxçıvan-
da yaşayıb yaradan alimlər içərisində 
öz elmi məktəbini yaradan görkəmli 
alim kimi, onu bilavasitə rəhbərliyi ilə 9 
nəfər elmlər doktoru, 20 nəfər fəlsəfə 
doktoru hazırlanmışdır. Tarixçi alimin 3 
monoqrafiyası və 1 kitabı, 80-ə yaxın 
elmi məqaləsi xarici ölkələrdə və xarici 
dillərdə nəşr olunmuşdur. 

Azərbaycan dövlətçiliyinə yüksək 
səviyyədə sədaqəti ilə seçilən  akademik 
İsmayıl Hacıyev bu gün də böyük 
həvəs, enerji və fədakarlıqla çalışaraq, 
ölkəmizdə azərbaycançılıq ideologi-
yasının təbliği, ictimai və humanitar 
elmlərin, o cümlədən tarixşünaslıq 
elmimizin, tarixi və ictimai fikrimizin, mü-
asir Azərbaycan cəmiyyətinin inkişafına 
şərəflə və məsuliyyətlə xidmət edir.

Fəxrəddin SƏFƏRLİ, 
AMEA-nın müxbir üzvü, 

professor  
Vəli BAXŞƏLİYEV, 

AMEA-nın müxbir üzvü, 
professor

İsmayıl Hacıyev – 70

Milli tarix elminə samballı 
töhfələr vermiş görkəmli alim 

Milli mediamızın qarşısında 
yeni üfüqlər açılır

Ümumiyyətlə, mediaya dövlət qayğısı 
Azərbaycanda özünəməxsus üstün keyfiyyətləri 
ilə səciyyələnir. Müstəqilliyin ilk illərindən 
mətbuatın inkişafı ilə bağlı qanunvericilik ba-
zasının yaradılması, senzuranın ləğvi, KİV -ə 
dövlət dəstəyi Azərbaycan dövlətinin prioritetləri 
sırasında olub. Zaman sürətlə dəyişir. Yeni 
dövrün çağırışlarına öncədən hazır olmaq qarşı-
ya çıxan problemlərin uğurla dəf edilməsinə 
imkan yaradır. Problemlərin qiymətləndirilməsi 
və onların aradan qaldırılması üçün müvafiq 
addımların atılması istiqamətində ölkəmizin 
uğurları şübhəsizdir. Məhz bu uğurlar 
beynəlxalq təşkilatların reytinq hesabatlarında 
Azərbaycanı ən islahatçı ölkələr sırasında ilk 
onluğa yüksəldib. Durmadan irəli gedən zaman 
cəmiyyət həyatında daha sürətli irəliləyiş tələb 
edir. Cəmiyyətin güzgüsü hesab edilən mətbuat 
isə həyatımıza daxil olan bütün yeniliklərin 
lokomotividir. 

İstənilən ölkədə söz və fikir azadlığının ən 
yüksək standartlar əsasında təmin edilməsi 
ikitərəfli prosesdir. Bir tərəfdən, dövlət azad 
mətbuatın təşəkkül tapması və cəmiyyətin 
mənafeyinə xidmət etməsi üçün lazımi hüqu-
qi bazanın və ictimai-siyasi şəraitin bərqərar 
olunmasını təmin edir. Digər tərəfdən, jurnalist 
peşəsinə yiyələnən vətəndaş cəmiyyətin maraq 
dairəsində olan məsələlərin öyrənilməsini, 
araşdırılmasını və mətbuat vasitəsilə obyektiv 
təqdimatını milli qanunvericiliyə müvafiq qayda-
da vicdanla və ləyaqətlə yerinə yetirir. 

Müstəqillik illərimizdə dövlətin öz üzərinə 
düşən vəzifəni artıqlaması ilə yerinə ye-
tirdiyi danılmaz faktdır. Yeni nəsil jurnalist 
mütəxəssislərinin yetişməsi isə zaman tələb 
edən məsələdir. Bu, sadəcə, bir neçə qanunun 
qəbul edilməsi ilə ərsəyə gələn bir reallıq deyil. 
İnformasiya bolluğu şəraitində, gündən-günə 
dəyişən və yeni imkanlar yaradan İT mühitində 
işləmək müasir jurnalistikadan daha hazırlıqlı 
olmağı tələb edir. 

Hadisələrə və faktlara yeni dövrün 
tələblərinə uyğun baxışın formalaşması, fakt-
ların əldə edilməsi və araşdırılması ilə bağlı 
vərdiş və bacarıqlarının öyrənilməsi, material-
ların cəmiyyətə təqdimatı üsullarının müxtəlifliyi 
və mürəkkəbliyi rəqabət şəraitində çalışan 
jurnalistlər qarşısında ikiqat məsuliyyət qoyur. 
Bu məsuliyyət hissinin peşə hazırlığı prosesində 
aşılanması və əmək fəaliyyətinə başlayan 
jurnalistlər tərəfindən dərk edilməsi sağlam 
ruhlu, nikbin məqsədli və yaradıcı jurnalistikanın 
mövqeyini gücləndirə biləcək amillərdir.

Zənnimcə, yeni yaradılan Medianın İn-
kişafı Agentliyinin ümdə vəzifələrindən biri 
bu ixtisasın tədrisi və təcrübəsi prosesinin 
təkmilləşdirilməsinə dəstək verməklə jurna-
list peşəkarlığının artırılmasına nail olmaqdır. 
Qlobal jurnalistikanın irəli sürdüyü yeni trendlər 
peşə hazırlığı prosesində dərindən öyrənilməli 
və peşəkar fəaliyyətdə tətbiq olunmalıdır. 
Milli jurnalistika tariximiz həm janr, həm də 
təqdimat üslublarının rəngarəngliyi baxımın-
dan kifayət qədər zəngin təcrübəyə malikdir. 
145 illik təcrübəmizin ən dəyərli örnəklərinin 
klassik irs kimi öyrənilməsi də müasir şəraitdə 
peşəkarlığın artırılmasında mühüm rol oynama-
lıdır. 

Jurnalist peşəsindən qeyri-etik məqsədlərlə 
istifadə etməyə cəhd göstərən şayiə, şantaj və 
sensasiya müəlliflərinin mətbuat sahəsinə giri-
şinin qarşısı daha peşəkar, ədalətli və ləyaqətli 
jurnalist fəaliyyəti ilə alınmalıdır. Azərbaycan jur-
nalisti öz xalqını sevərək yazmalı, öz dövlətinin 
və dövlətçiliyinin maraqlarına xidmət etməli, 
öz vətəndaşlarının qayğısına qalaraq və ona 
hörmət bəsləyərək yazmalıdır. Bu istiqamətdə 
əldə olunacaq hər bir uğur cəmiyyətimiz 
tərəfindən milli mətbuatımıza inamın və rəğbətin 
güclənməsinə səbəb olacaq. 

Cavanşir FEYZİYEV, 
Milli Məclisin deputatı, fəlsəfə doktoru

Bugünlərdə Prtezident İlham Əliyevin fərmanı ilə 
Kütləvi İnformasiya Vasitələrinə Dövlət Dəstəyi Fon-
dunun bazasında Azərbaycan Respublikasının Media-
nın İnkişafı Agentliyinin yaradılması KİV qurumlarının 
fəaliyyətinin müasir dövrün tələblərinə uyğun şəkildə 
təkmilləşdirilməsi üçün ölkə başçısı tərəfindən atılmış 
növbəti addımdır. Bu önəmli dövlət sənədi milli mediamı-
zın qarşısında yeni üfüqlər açır.

2020-ci ildə 37,1 milyard manatlıq 
sənaye məhsulu istehsal olunmuşdur

Statistika Komitəsindən verilən məlumatda 
bildirilir ki, sənaye məhsulunun 61,3 faizi 
mədənçıxarma sektorunda, 32,5 faizi emal 
sektorunda, 5,3 faizi elektrik enerjisi, qaz və 
buxar istehsalı, bölüşdürülməsi və təchizatı 
sektorunda, 0,9 faizi isə su təchizatı, tullantıla-
rın təmizlənməsi və emalı sektorunda istehsal 
olunmuşdur.

Mədənçıxarma sektorunda əmtəəlik neft 
hasilatı 8 faiz azalmış, əmtəəlik qaz hasilatı isə 
6,3 faiz artmışdır.

Emal sektorunda əczaçılıq məhsullarının 
istehsalı 10,7 dəfə, elektrik avadanlıqlarının 
istehsalı 9,6 dəfə, ağacın emalı və ağacdan 
məmulatların istehsalı 67,4 faiz, sair nəqliyyat 
vasitələrinin istehsalı 47 faiz, kağız və karton 
istehsalı 36,9 faiz, avtomobil, qoşqu və ya-
rımqoşquların istehsalı 35,7 faiz, kompüter, 
elektron və optik məhsulların istehsalı 34,5 
faiz, geyim istehsalı 32,7 faiz, kimya sənayesi 
məhsullarının istehsalı 20,5 faiz, rezin və plastik 
kütlə məmulatlarının istehsalı 13,5 faiz, metal-

lurgiya sənayesi məhsullarının istehsalı 11,9 
faiz, toxuculuq sənayesi məhsullarının istehsalı 
7,4 faiz, hazır metal məmulatlarının istehsalı 7,3 
faiz, dəri və dəri məmulatlarının, ayaqqabıların 
istehsalı 4,7 faiz artmış, tikinti materiallarının 
istehsalı 0,1 faiz, qida məhsullarının istehsalı 
2,1 faiz, poliqrafiya məhsullarının istehsalı 
2,3 faiz, neft məhsullarının istehsalı 3,6 faiz, 
maşın və avadanlıqların istehsalı 5,1 faiz, tütün 
məmulatlarının istehsalı 7,9 faiz, içkilərin isteh-
salı 13,7 faiz, mebel istehsalı 26,2 faiz, maşın 

və avadanlıqların quraşdırılması və təmiri işləri 
41,3 faiz azalmışdır.

Elektrik enerjisi, qaz və buxar istehsalı, 
bölüşdürülməsi və təchizatı sektorunda istehsa-
lın həcmi 2,4 faiz artmış, su təchizatı, tullantıla-
rın təmizlənməsi və emalı sektorunda isə 10,4 
faiz azalmışdır.

“Xalq qəzeti”

Bakı Şəhər İcra Hakimiyyətinin mətbuat 
xidmətindən verilən məlumata görə, Bakı 
şəhərində koronavirusla (COVID-19) bağlı möv-
cud vəziyyət nəzərə alınaraq yanvar ayının 16-
da səhər saatlarından etibarən Bakı Şəhər İcra 
Hakimiyyətinin strukturları tərəfindən yeni 2021-

ci ildə ikinci, ölkədə əks-pandemiya tədbirlərinin 
əvvəlindən isə artıq 20-ci dəfə paytaxtdakı əsas 
küçə, prospekt və yollarda kommunal təsərrüfat 
xidmətlərinin 40 ədəd xüsusi texnikası və 2000 
nəfər əməkdaşı cəlb edilməklə xüsusi kimyəvi 
maddələrlə gücləndirilmiş dezinfeksiya işləri 
həyata keçirilir.

Gün ərzində mərkəzi küçələrlə yanaşı, 
paytaxtın qəsəbə və yaşayış massivlərindəki 

küçələrdə də dezinfeksiya işləri aparılacaqdır. 
Bu zaman istifadə edilən maddələrin qəbul 
olunmuş müəyyən toksikliyi nəzərə alınaraq 
paytaxt sakinlərinə əvvəlcədən KİV-lər vasitəsi 
ilə xəbərdarlıq olunub.

Küçələrdə aparılan dezinfeksiya işləri 
ilə bərabər Bakı Şəhər Mənzil-Kommunal 
Təsərrüfatı Departamentinin əməkdaşları xüsusi 
qrafikə uyğun departamentin balansında olan 
yaşayış binalarında, lift kabinalarında, həyət 
və yaşayış məhəllələrində, buradakı idman-
əyləncə qurğularında, məişət tullantılarının atıl-
dığı konteyner meydançalarında tibbi-profilaktik 
və dezinfeksiyaedici tədbirləri davam etdiriblər.

Geniş dezinfeksiya tədbirlərinin 
keçirilməsində əsas məqsəd vətəndaşlarımızı 
bu pandemiyadan qorumaqdır. Sonuncu geniş 
dezinfeksiya tədbirləri zamanı paytaxtın 554 
küçəsi kimyəvi maddələrlə yuyulmuşdur.

Vətəndaşlarımızdan bir daha xahiş olunur 
ki, koronovirusun daha çox yayılmasına imkan 
verməmək üçün karantin qaydalarına ciddi 
riayət etsinlər.

“Xalq qəzeti”

TƏBİB: Kompensasiya ilə bağlı 
şayiələr həqiqəti əks etdirmir 
Son günlər sosial 

şəbəkələrdə yeni növ korono-
virus infeksiyası ilə mübarizə 
məqsədilə tətbiq ediləcək 
vaksinlərin təhlükəli olması və 
postvaksional ağırlaşmalara, 
ölüm hallarına görə TƏBİB 
tərəfindən kompensasiya 
veriləcəyi ilə bağlı şayiələr 
həqiqəti əks etdirmir. Bu 
barədə Tibbi Ərazi Bölmələrini 
İdarəetmə Birliyinin (TƏBİB) 
məlumatında deyilir.

Məlumatda bildirilir: "TƏBİB 
tərəfindən belə bir açıqlama 
verilməyib. Ümumiyyətlə, sözügedən məsələlərin tənzimlənməsi 
qurumun səlahiyyətlərinə aid deyil.

Qeyd olunmalıdır ki, bu günədək Azərbaycanda hər hansı 
vaksinlə əlaqəli fəsadın yaranması və ölümə səbəb olması faktı 
qeydə alınmayıb. İnsanlar bir çox ölümcül xəstəliklərdən məhz 
peyvəndlərin tətbiq edilməsi nəticəsində xilas olmuşlar.

Yeni növ koronavirus infeksiyasına qarşı peyvəndə gəldikdə 
isə bir daha bildirmək istərdik ki, 3-cü klinik fazanı keçən bütün 
vaksinlərin təhlükəsizliyi və effektivliyi yüksək qiymətləndirilir. 
Əhali arasında yayılan, vaksindən sonra mümkün ola biləcək- 
baş ağrısı, əzələ ağrısı, qızdırma və s.kimi əlamətlər əks göstəriş 
deyil, əksinə gözlənilən nəticədir və tibbi cəhətdən bədənin 
vaksinə müsbət reaksiya verməsinin göstəricisidir.

Vaksin istehsal edən şirkətlər tərəfindən yalnız vaksinin 
elementlərinə qarşı həssaslığı olan, vaksin vurulan zaman 
yüksək bədən hərarəti və ya xroniki xəstəliyinin kəskinləşməsi 
mərhələsində olan insanlara vurulması tövsiyə edilmir.

Deyilənləri nəzərə alaraq, vətəndaşlarımızdan yalnız 
rəsmi məlumatlara inanmağı xahiş edir, ayrı-ayrı şəxslərə 
isə cəmiyyətdə çaşqınlıq yaradan açıqlamalardan çəkinməyi 
tövsiyə edirik. Pandemiya ilə mübarizə dövlətimizin təhlükəsizlik 
məsələsidir və ümid edirik ki, həmrəyliyimiz nəticəsində bu 
mübarizədə də qalib olacağıq.

Biz birlikdə güclüyük!"
“Xalq qəzeti”

Sənaye müəssisələri və bu sahədə fəaliyyət göstərən fərdi sahibkarlar 
tərəfindən 2020-ci ildə 37,1 milyard manatlıq və ya 2019-cu illə müqayisədə 
5 faiz az sənaye məhsulu istehsal edilmişdir. Bu azalma neft-qaz sektorunda 
məhsul istehsalının 6,9 faiz azalması hesabına baş vermiş, sənayenin qeyri 
neft-qaz sektorunda isə məhsul istehsalı 12,5 faiz artmışdır.

Ölkə rəhbərliyinin tapşırıq və göstərişlərinə uyğun olaraq Azərbaycanda 
koronavirus (COVID-19) pandemiyası ilə mübarizə tədbirləri ilə bağlı Bakı Şəhər 
İcra Hakimiyyəti tərəfindən paytaxtda epidemiyaya qarşı tədbirlər daha da 
genişləndirilib.

Paytaxt küçələrində  
növbəti dezinfeksiya 

Azərbaycanda qaz sayğaclarının 
uzaqdan oxunmasına start verilib 

Təbii qaz sayğacla-
rının uzaq məsafədən 
oxunma cihazları 
Azərbaycana gətirilib. 
İlkin olaraq bu cihazlar 
çoxmərtəbəli binaların 
mənzillərinin çöl eyvan-
larında olan qaz sayğac-
larında quraşdırılıb.

"Azəriqaz" İstehsalat 
Birliyindən verilən məlumata görə, abonent 
ilə Birliyin nəzarətçilərinin təması minimuma 
enəcək və sayğac oxunmalarında operativlik 
təmin ediləcək.

Məlumata görə, bu cihazların alınması-
na dair aparılan danışıqların yekunu olaraq 
Türkiyənin “Atlas sayğac və ölçü cihaz-
ları” şirkətinin təkliflərinə üstünlük verilib. 
Şirkətin rəhbəri Saleh Bakırın rəhbərlik etdiyi 
nümayəndə heyəti Bakıdadır və test yoxlanışları 
onların iştirakı ilə icra olunur.

Qeyd edək ki, mexaniki sayğacların 
göstəricilərinin fiziki olaraq oxunuşu üçün xeyli 
sayda nəzarətçi işə cəlb olunur. Bu baxımdan 
işin səmərəliliyinin artırılması məqsədilə, qərara 
alınıb ki, abonentlərin istifadəsində olan mövcud 
mexaniki sayğaclara əlavə onlayn nəzarət 
cihazları yerləşdirilsin.

 Radiodalğa ötürücüləri 
ilə çalışan cihazlar imkan 
verir ki, uzaq məsafədən 
nəzarətçi fərdi yaşayış evinə 
yaxınlaşmadan səyyar 
terminalla mexaniki sayğa-
cın məlumatlarını bir neçə 
dəqiqə ərzində oxuyaraq 
mərkəzi bazaya ötürsün. 

Mexaniki sayğac öz 
funksiyasını əvvəlki kimi yerinə yetirir. Sadəcə 
qaz axını ilə bağlı məlumatlar paralel olaraq 
uzaqdan idarəediləcək formada cihazın qey-
diyyatına düşür. Bu cihazlar fiziki müdaxilə ol-
madan uzaqdan idarəetmə ilə borclu abonentin 
mexaniki sayğacının klapanının bağlanmasına 
da şərait yaradır.

Onlayn nəzarət cihazları mexaniki sayğac-
ların göstəricilərinin ilin sonunda tam vaxtında 
oxunmasını təmin edəcək. Yəni aşağı tarifli 
güzəştli limitlə bağlı keçid dövrünü smart-kart 
tipli sayğaclarda olduğu kimi mexaniki sayğac-
larda da eyni vaxtda – hər il dekabrın 31-də 
tənzimləmək üçün şans yaranır.

Bu barədə video materialla bu sosial şəbəkə 
ünvanından tanış ola bilərsiniz:

https://youtu.be/VPNYqR2hCnU

